
Д з е я   п е р ш а я


Маляўнічая  лясная палянка.

З’яўляецца Ліса.

Л і с а ( захапляецца абноўкай).  А чаму?.. А чаму я не магу пахваліцца? Новенькае футра ў мяне. О! Хто не бачыў. Толькі што набыла. Ну, і як я ў ёй? Шык. Бляск. Няхай цяпер пазайдросцяць мне ўсе самыя зайдросныя зайдроснікі. І ў першую чаргу гэты аблезлы Воўк Кузьма, якога я цярпець не магу. Таксама мне жаніх! Х-хэ! Ды я ў такой абноўцы каго хочаш магу прывабіць да сябе. Нават мядзведзя. Ці Янота. Ой, нешта я ўсё пра футра ды пра футра?  І мабільнік жа у мяне ёсць. «Нокія». Сама купіла. Наваротаў тут розных, што і сама не разбяруся. Цяпер я магу размаўляць з усім белым светам. Хэлло!..

З’яўляецца, абапіраючыся на кіёчак, Воўк Кузьм а.

Л і с а (убачыўшы яго, спалохалася, не ведае, куды падзець мабільнік). Ой! (Ціха, каб не пачуў той). Прынесла яго нячыстая, Ваўка гэтага...
В о ў к  К у з ь м а. Прывітанне,кума!
Л і с а. А, гэта ты?
В о ў к  К у з ь м а. Я. А з кім гэта тыт тут размаўляеш?
Л і с а. Я? Ага! Я... я размаўляю з дрэвамі, з птушкамі... Ага!..
В о ў к  К у з ь м а. Ну, ну. На які б пянёк тут сесці? Захварэў. Ледзьве ногі цягаю. Ды і стары я ўжо. К-хе-к-хе..
Л і с а. Каб менш шкоду рабіў, тады б не хварэў. (Паставіла перад ім крэсла, у якое Воўк і плюхнуўся).
В о ў к  К у з ь м а. Памаўчы, багата ты ведаеш. Мабільнік, наколькі мне вядома,  ты купіла даўно, вельмі даўно. А за чые грошы?
Л і с а. За твае.
В о ў к  К у з ь м а. Усё ты ведаеш. Правільна, за мае.  А доўг мне вяртаць думаеш? Вось прыйшоў табе напомніць.
Л і с а. Няма... грошай... Не зарабіла яшчэ...
В о ў к  К у з ь м а. Мяне гэта менш усяго хвалюе. Пастаўлю на лічыльнік. Май на ўвазе.
Л і с а. Ну дзе ж я табе вазьму тых сто даляраў? Дзе? 
В о ў к  К у з ь м а. Твая справа.
Л і с а. Яны ж у лесе не валяюцца, твае даляры. А Янот абанкроціўся, ліквідаваў сваю фабрыку, дзе я загадвала складам гатовай прадукцыі. Вось час быў!..
В о ў к  К у з ь м а. Ты мне, кума, зубы не загаворвай.
Л і с а. Калі ж пазычаеш чужыя грошы, а адаваць трэба свае. 
В о ў к  к у з ь м а. Добра. Калі няма грошай, дык  падсмаж тады мне хоць пеўніка ці што?.. На сняданне, на абед і на вячэру  адразу.
Л і с а. Пеўніка і я сама люблю. О, пеўнік!
В о ў к  К у з ь м а.  Бачыш, кульгаю?
Л і с а. Бачу, бачу.
В о ў к  К у з ь м а. З кійком на паляванне не пойдзш. Не даганю нават самага старога зайца... А ты ведаеш усе куратнікі, пралезеш у любую дзірачку... Зрабі добрую справу...  не думай, што я такі скнара... І пра доўг успомніў толькі таму, што голад прымусіў... Прабач, калі што не так, суседка... Я ж галодны, як воўк.
Л і с а (смяецца). Хі! Галодны, як воўк! А хто ж тады ты,  не воўк хіба?
В о ў к  К у з ь м а. Ды воўк, воўк. Бяжы хутчэй. А то мая смерць будзе на тваім сумлленні, кума. Калі добра накорміш мяне, тады не будзем  пра той доўг мне зусім успамінаць. Дамовіліся?
Л і с а. Будзе табе пеўнік, будзе, кашлаты!
В о ў к  К у з ь м а. Дзейнічай, кума! 
Л і с а. Ёсць! Я за пеўнікам!..(Знікае).
В о ў к  К у з ь м а. А я пайду  да сябе, у кватэры прыбяру. Люблю ў чыста прыбранай кватэры пеўніка есці. (Услед Лісе). Ага!.. Не забудзь жа, кума, падсмажыць майго пеўніка!..  На жароўні  барбюкю!..
Г о л а с  Л і с ы. Не забуду-у!..

 Воўк Кузьма знікае, кульгаючы.
 

 З’яўляецца Карабок. На ім вялікімі літарамі напісана: «Запалкі  не забава для дзяцей». Навокал загадкава ціха... І раптам недзе прапыпеў корч... упаў жолуд... дзяўбе дрэва дзяцел... спяваюць птушкі...

К а р а б о к. Сонейка сёння ўвесь увесь дзень так пячэ, што боязна і вочы расплюшчыць. Сухмень. (Узяў градуснік, і нават крыху спалохаўся).  Уго! На маім градусніку амаль што зашкаліла  плюс трыццаць тры! Таму мае запалкі, відаць, такія сухія сталі, што толькі чыркні імі па сярнічцы  адразу загарацца, і тады можна не мінаваць бяды. Гэта вельмі  небяспечна. Сёння трэба быць як ніколі пільнымі ўсім нам. Але не палохайцеся. Не трэба палохацца. Гэта, сябры мае, гледзячы яшчэ ў чыіх руках будуць яны, мае запалкі. Так, так. 

Стук у Карабку.

К а р а б о к. Во! Чулі?   Адна з маіх запалак, падобна на тое, просіцца пагуляць?
Г о л а с  Н е п а с л у х м я н а й  З а п а л к і (глухі). Гэта я, гаспадар Карабок, Непаслухмяная Запалка. Я ўжо выспалася.  Выпусці мяне на волю!.. Чуеш? 
К а р а б о к. Прабач, Непаслухмяная Запалка, выпусціць цябе  не магу. 
Г о л а с  Н е п а с л у х м я н а й  З а п а л к і. Гэта чаму ж не можаш?
К а р а б о к. А таму не магу, што ты слухаешся ўсіх, каму яшчэ нельга браць у рукі запалкі і жартаваць з агнём. Каб бяды не нарабіць. Цяпер зразумела?
Г о л а с П а с л у х м я н а й  З а п а л к і. Я цябе вельмі дрэнна чую... (Кашляе). У мяне, відаць, алергія на цемень? Выпускай!
К а р а б о к. Ну, выпушчу цябе. І што ж ты рабіць станеш? Маўчыш? Яна ж ўсіх, каго трэба і не трэба, слухаецца, падпадае пад уплыў самых розных лясных жыхароў, у якіх лапкі так і свярбяць, каб падпаліць нешта... Ці смецце, ці паперку якую... А пажар, як вядома ж, іншы раз пачынаецца з маленькай іскрынкі... З адной маленькай іскрынкі можа згарэць вялікі лес з усімі ягонымі жыхарамі Не, не выпушчу цябе, Непаслухмяная Запалка. І не прасіся. Ты ўжо адзін раз вызначылася. Што, забылася? Дзяўчынка забаўлялася з табой і спаліла дом.

Непаслухмяная Запалка бузіць.

З’яўляецца Ліса.

Л і с а. Добры дзень, Карабок!
К а р а б о к. Добры, добры. Табе што трэба?
Л і с а. А што мне трэба?
К а р а б о к. Ну.
Л і с а. Ды я міма праходзіла... Дай, думаю, адведаю Карабка і яго запалкі.
К а р а б о к. Запалак у мяне нмяа. Для цябе. Ты ўсё зразумела?

У гэты час Непаслухмяная Запалка выбіраецца з Карабка і ўцякае. Ліса задаволна – справа зроблена.

Л і с а. Ну, і мне пара. Не тужы, Карабок! (Знікае).

З’яўляецца Непаслухмяная Запалка. 

 Н е п а с л у х м я н а я  З а п а л к а. Фу-у-у! Ледзь не зварылася. Але ж я і сама магу каго хочаш зварыць! І што! Х-ха-ха-ха-а! За мяне, Карабок, не хвалюйся. Што гэта ты мне хацеў там сказаць, а? Нешта наконт таго, каму і што нельга... А? Х-ха-ха-ха-а-а!.. 

Непаслухмяная Запалка знікае.


Зацямненне.

На палянцы з’яўляецца Кропелька. Танчыць і спявае.

З’яўляецца Вада.

В а д а. Дачушка, ты дзе?
К р о п е л ь к а. Я тут, мама.
В а д ы. Далёка не адыходзь.
К р о п е л ь к а. А што такое, мама?
В а д а. Непаслухмяная Запалка не паслухалася свайго гаспадара Карабка, гуляе сама па сабе, бадзяецца недзе па лесе, таму можа развесці дзе-небудзь агонь, і мне давядзецца яго тушыць. Сядзі дома, нікуды не выходзь, пакуль я не вярнуся. Зразумела мяне?
К р о п е л ь к а (незадаволена). Зразумела...
В а д а. Не бядуй, дачушка. А потым мы з табой паедзем у горад, я пачастую цябе марожаным.
К р о п е л ь к а. І ёгарт купім?
В а д а. Што скажаш, тое і купім.
К р о п е л ь к а. Ой! Хутчэй бы паехаць у горад!..
В а д а. А пакуль слухайся мяне  далёка не адыходзь... Будзь дома. Ты яшчэ зусім маленькая. Агонь, калі трэба будзе, я і сама патушу.  Чуеш, Кропелька?
К р о п е л ь к а. Чую.
В а д а. Я хутка вярнуся. (Знікае).
К р о п е л ь к а (незадаволена). Ну, вось і зноў... Як што, адразу: сядзі дома, ты маленькая, агонь я без цябе і сама патушу... Але ж я вырасту хутка, і нічога не буду ўмець... А ты станеш старэнькай, мама Вада, хто ж цябе тады заменіць?.. Ты, магчыма, думаеш, што ніхто больш да таго часу, калі я вырасту, не будзе сваволіць з агнём? І я так хацела б. Але ж ёсць запалкі. Ёсць людзі, якія не берагуць родную прыроду, народнае багацце... Не, мама, я не буду сядзець дома, калі раптам нешта здарыцца. Я прыбягу тады да цябе на падомогу. І не кажы мне, што не трэба... Не забараняй...

Кропелька знікае.

Шалёны крык пеўня.

На палянцы з’яўляецца Ліса. З торбачкай. У ёй  пеўнік.

Л і с а. Дзе ж тая Непаслухмяная Запалка? Што я, дарэмна старалася вызваляць яе з Карабка? Так-так-так!.. Дзе ж яна можа быць? Мне трэба яе знайсці абавязкова, іначай мне Воўк Кузьма, калі не падсмажу яму пеўніка, не даруе мне доўг!  Яна недзе павінна быць тут блізка... Куды бегчы? Туды ці сюды? Туды! А вунь, здаецца, і яна ідзе?

З’яўляецца Непаслухмяная Запалка.  Ліса адразу прыкінулася пакутніцай.

Н е п а с л у х м я н а я  З а п а л к а. Ой! Ты хто?
Л і с а. Ліса Мікі.  А ты?
Н е п а с л у х м я н а я  З а п а л к а. Непаслухмяная Запалка.
Л і с а. Першы раз пра такую чую. І першы раз сустракаю цябе...
Н е п а с л у х м я н а я  З а п а л к а. І я цябе.
Л і с а. А што ты тут, у нашым лесе, робіш?
Н е п а с л у х м я н а я  З а п а л к а. Гуляю.
Л і с а. Проста гуляеш?
Н е п а с л у х м я н а я  З а п а л к а. Ну, не зусім проста... Я дыхаю свежым паветрам, бо насядзішся ў тым Карабку, што ажно ў вачах цёмна. А тут, у лесе,  прыгажосць. Праўда, лес наш прыгожы?
Л і с а. Вельмі.
Н е п а с л у х м я н а я  З а п а л к а. А я толькі сёння гэта ўбачыла.... Вось цяпер... І ты, Ліса, таксама гуляеш, свежым паветрам дыхаеш?
Л і с а. Мне б твае клопаты.
Н е п а с л у х м я н а я  З а п а л к а. А што такое?
Л і с а. Ды купіла я мабільнік... Бачыш?
Н е п а с л у х м я н а я  З а п а л к а. Бачу. Добры, мусіць?
Л і с а. Люкс! Але ж грошай пазычыла у Ваўка Кузьмы, а цяпер вось яго карміць трэба... каб доўг спісаў.  Бачыш, пеўнік у торбе?
Н е п а с л у х м я н а я  З а п а л к а. Нешта бачу...
Л і с а. Пеўнік, пеўнік у торбе, не хвалюйся.
Н е п а с л у х м я н а я  З а п а л к а. А чым жа я табе, гаротніца, памагчы магу? Гавары!
Л і с а. Нічым ты мне не паможаш.
Н е п а с л у х м я н а я  З а п а л к а. Упэўнена?
Л і с а. Ну, а чым? Мне б вось толькі пеўніка гэтага падсмажыць на абед Ваўку, а заадно і на вячэру. Вось здорава было б. Тады я была б самая шчаслівая Ліса ў нашым лесе. Тады б мяне Воўк больш не чапаў. Тады б ён адвязаўся ад мяне.
Н е п а с л у х м я н а я  З а п а л к а. Не бядуй, я цябе выручу...
Л і с а. Як? Як жа ты мяне выручыш, добрая Запалка?
Н е п а с л у х м я н а я  З а п а л к а. Мы раскладзем у лесе агонь!  І ты падсмажыш свайго пеўніка.
Л і с а. Ой, мая ж ты радасць,  я так удзячна табе буду!.. За твой клопат, за тваю дабрыню!..
Н е п а с л у х м я н а я  З а п а л к а. Не бядуй, Лісічка Мікі!  Пабеглі са мной, Лісічка! Шукаць сярнічку!
Л і с а. А ты што, жывеш не ў Карабку?
Н е п а с л у х м я н а я  З а п а л к а. Ды ў Карабку, у Карабку! Не хвалюйся ты. Але ў мяне такі прынцыповы Карабок, што так і дазволіць табе чыркнуць па яму. Ага, чакай.
Л і с а. Хаця, так. На свае вочы я бачыла, які ў цябе гаспадар строгі.
 Н е п а с л у х м я н а я  З а п а л к а. Пачакай, дык гэта ж ты мяне выручыла толькі што?
Л і с а. Я.
Н е п а с л у х м я н а я  З а п а л к а. Дзякуй табе, Ліса.
Л і с а. Дзякуй у кішэнь не пакладзеш. А цяпер выручай ты мяне.
 Н е п а с л у х м я н а я  З а п а л к а. Знойдзем  сярнічку, ты за гэта не хвалюйся. Пакладзіся на мяне, лісічка Мікі. Пабеглі!
Л і с а. Пабеглі!

Знікаюць.

Д з е я  д р у г а я


На палянцы з’яўляецца Карабок.

К а р а б о к (запыхаўся). Куды, куды яна магла падзецца, тая шкодная  Непаслухмяная  запалка?! Як скрозь зямлю правалілася!.
 
 А вы, дзеці,  раптам яе, тую кепскую Непаслухмяную Запалку, не сустракалі? У той бок, кажаце, пабегла? Не памыляецеся? Праўду гаворыце? Адна пабегла ці можа яшчэ з кім?
Не адна. А з кім? З Лісічкай?
З Лісічкай? Справы дрэнь. Ну і сяброўку ж знайшла сабе! Чакай, значыць, непрыемнасцей! Лісічка, не іначай, нешта задумала. Пра яе хітрасць мы ведаем.
Два боты  пара! 
Што ж яна такое магла задумаць, калі ёй спатрэбілася мая Непаслухмяная Запалка? Пеўніка падсмажыць?
Згарыць, згарыць наш лес! І рабіць няма чаго! Паверце мне, старому Карабку. Дужа багата цяпер і нас, Карабкоў, і запальнічак самых розных развялося. Ну, дык што рабіць будзем?
А калі яшчэ Ліса тая курыць? Факт, футра можа загарэцца! Ад футры і лес, таго і глядзі, палыхне!.. Справы  не жартачкі!.. Вось тады будзе ў нас тут не жыццё, а пекла!..
Трэба папярэдзіць бяду! Пабег далей ратаваць становішча!
Я павінен знайсці Непаслухмяную Запалку,  чаго б гэта нам не каштавала. І вы дапамагйце мне, дзеці. Сачыце за кожным яе крокам.

Знікае.
 
З’яўляюцца Непаслухмяная Запалка і Ліса..

Н е п а с л у х м я н а я  З а п а л к а. Знайшла, знайшла сярнічку! Вось яна!
Л і с і ч к а. Такая маленькая?
Н е п а с л у х м я н а я  З а п а л к а. Маленькая, але ўдаленькая!.. 

Галасы. Трэск.

(Спалохана) Ой!.. Карабок ідзе?! Ён ўжо зусім блізка!..
Л і с а. Мабыць, і сапраўды ён?
Н е п а с л у х м я н а я  З а п а л к а. Хаваемся!
Л і с а. Ага!

Знікаюць. Але Непаслухмяная Запалка згубіла сярнічку. Таму адразу ж вярнулася.

Н е п а с л у х м я н а я  З а п а л к а (шукае сярнічку). Сярнічка! Дзе мая сярнічка? Няма... Няма...(Знікае, не знайшоўшы сярнічку).

Адразу ж з’яўляеюцца Карабок.

К а р а б о к. Ну дзе яна тут можа быць, гэтая Непаслухмяная Запалка? З ног выбіўся, яе шукаючы! А знайду  ніколі не выпушчу! Нізашто! Слова старога дзеда Карабка! Будзе сядзець, калі дзе свой капялюшык не згубіць, у мяне пад самым вялікім замком. 
А гэта чые ж сляды?! Не яе, выпадкова?
Пачакай, пачакай!  Гэта сляды, не інакш, Лісы? Яна так ходзіць... (Паказаў).
Вунь там яны павінны быць, вунь там. Сляды вядуць туды!.. (Падняў сярнічку). Што гэта я знайшоў? Сярнічка. Нехта адарваў яе ад старога карабка і згубіў... Схаваем ад ненадзейных. Падалей схаваем.
 Не будзем губляць час. Ух, калі знойдзем распусніцу тую  мала ёй не будзе!.. Ух!.. Пачакай у мяне!.. Вушы паадрываю!..

Знікае.

З’яўляюцца Непаслухмяная Запалка і Ліса. Шукаюць сярнічку.

Л і с а. Няма?
Н е п а с л у х м я н а я  З а п а л к а. Не-е... Няма.
Л і с а ( з дакорам). А яшчэ абяцала пеўніка падсмажыць! Хвалько! Дзе ён, той агонь? Нешта не бачу. У мяне ўжо самой пад лыжачкай смокча...  А ўяўляю, як злуецца там галодны, шэсць дзён нічога не еўшы,  Воўк Кузька... 
Н е п а с л у х м я н а я  З а п а л к а. Кішэні дзіравыя!.. Сярнічка тонкая!.. Лес вялікі!.. Усё к аднаму... Нешанцуха!..
Л і с а. Я апошнія сілы патраціла, галёкаючы за табой па лесе. Каб ведала, з месца не скранулася б.
Н е п а с л у х м я н а я  З а п а л к а. Успомніла! Успомніла! Я ведаю яшчэ адно месцейка, дзе ляжыць сярнічка! Гайда за мной!
Л і с а. Ну, вось гэта іншая справа!.. Пабеглі!..

Знікаюць.

З’яўлеюцца Карабок.

К а р а б о к. Яны, здаецца мне, толькі што тут былі. Былі, дзеці? У той бок, кажаце, пабеглі? За імі! Бяду лягчэй папярэдзіць!..
 У пагоню!..

Знікае.

Палянка. На дрэве вісіць шыльдачка: «Тут жыве злы Воўк Кузьма».Слова «злы» закрэслена, а зверху напісана: «галодны». З’яўляюцца Непаслухмяная Запалка і Ліса.

Н е п а с л у х м я н а я  З а п а л к а (заўважыўшы шыльду). Уго! Куды гэта мы трапілі?
Л і с а. А што такое? Чаму так расхвалявалася?
Н е п а с л у х м я н а я  З а п а л к а (чытае). «Тут жыве злы... галодны Воўк  Кузьма». Бачыш?
Л і с а. Табе няма чаго хвалявацца  ён запалкі не есці.  А вось і ён, Воўк Кузьма.

З’яўляецца Воўк Кузьма.

В о ў к  К у з ь м а. Ну, як мой заказ? Выконваецца?
Л і с а. Напалову. Пеўнік у торбе. Засталося толькі падсмажыць яго.
В о ў к  К у з ь м а. Варушыцеся, а то я ўжо слінкі глытаю. А гэта тая Паслухмяная Запалка, якая ўсіх слухаецца?
Н е п а с л у х м я н а я  З а п а л к а. Я, ага.
Л і с а. Яна, яна. Вось толькі сярнічку знойдзе.
В о ў к  К у з ь м а. Ну, тады будзе ў мяне сёння барбюкю!
Л і с а. Шукай, шукай, Запалка. Ды хутчэй!..
Н е п а с л у х м я н а я  З а п а л к а. Зараз знайду. Запалка заўсёды да сярнічкі цягнецца  як магніт да жалеза... (Шукае).
В о ў к  К у з ь м а. Фу-у, ой, я зусім з сіл выбіўся. Не магу больш...  Есці хачу... Паміраю... Шукаеш ты там сваю сярнічку ці, можа, толькі мяне абдурыць збіраешся?
Н е п а с л у х м я н а я  З а п а л к а (поўзае па палянцы). Хіба ж ты не бачыш, што я раблю? Канешне ж, шукаю.
В о ў к  К у з ь м а. Шукай, шукай... Радзіма цябе не забудзе... Ага... Калі будзе гатовы шашлык, пазавеце. Я ў сябе на канапе паляжу. (Знікае). 
Н е п а с л у х м я н а я  З а п а л к а. Знайшла! Ура-а!
Л і с а  (адразу зрабілася жвавай). Не крычы так, не гарлапань!  Твае ж пачуюць і адразу прыбягуць, а нам трэба быць асцярожнымі. Пільнымі трэба быць!.. 
Н е п а с л у х м я н а я  З а п а л к а. Зразумела. Не хвалюйся за мяне усё будзе добра. Падрыхтаваліся! Раз, два, тры!.. (Пацёрла  па сярнічцы, нічога не атрымліваецца). Адсырэла яна, ці што? Не слухаецца чамусьці...
Л і с а. Давай, давай... А я буду глядзець па баках, каб нам ніхто не перашкодзіў... Якраз і месца добрае... што і трэба... цудоўнае месца... (У бок, ціха). Ну, што там у цябе?
Н е п а с л у х м я н а я  З а п а л к а (буркліва). Агонь здабываю, што ў мяне.
Л і с а. Агонь, давай, давай, дружок, паказвайся!..
Н е п а с л у х м я н а я  З а п а л к а. Нічога ў мяне не атрымліваецца. І правільна: як жа гэта я, Запалка, сама магу загарэцца?
Л і с а. А гаварыла ж!..
Н е п а с л у х м я н а я  З а п а л к а. Я не ведала... А ў жыцці, аказваецца, усё наадварот... Хтосьці павінен узяць запалку і пацерці ёю аб сярнічку...
Л і с а. А хто тут ёсць на палянцы, акрамя нас?
Н е п а с л у х м я н а я  З а п а л к а. Так. Я і ты.
Л і с а. Ты... ты гэта што... штурхаеш мяне на злачынства? Хаця ў мяне іншага выйсця і няма. Адно з двух: альбо пажар, альбо краты, за якія пасадзіць мяне Воўк Кузьма. Рызыкнем?
Н е п а с л у х м я н а я  З а п а л к а. Калі, сама кажаш, іншага выйсця няма... рызыкуй.
Л і с а. Ёсць выйсце! Ёсць!  Я падпаліла сухія іголкі!.. 

 Усё навокал завалакло дымам.

Л і с а. Бачу дым. А дзе твой абяцаны агонь? Я не прасіла дым.
 Н е п а с л у х м я н а я  З а п а л к а. Я... я... я не ведаю... Павінен быць... У нас зараз будзе два пеўнікі...
Л і с а. Нават так?
  Н е п а с л у х м я н а я  З а п а л к а. Ад запалак заўсёды атрымліваецца певень... Ды яшчэ і твой пеўнік...
Г о л а с Д ы м а.  Певень  гэта агонь, гэта пажар: так людзі гавораць пра агонь. А я  Дым. Бачыце мяне?
Л і с а. Я... я бачу...
Н е п а с л у х м я н а я  З а п а л к а. Ой, што я нарабіла!.. (Хаваецца).

З’яўляецца Дым.

Д ы м . А хто яшчэ бачыць мяне? 
Л і с а. Цябе ўсе бачаць. Ты... ты лезеш ажно ў вочы, у рот... і мне цяжка дыхаць... (перхае)... я амаль нічога не бачу... ратуйце мяне... не хачу больш таго смажанага пеўніка... не патрэбен ён мне... ратуйце... пакуль жывая...
Д ы м . Нехта падпаліў сухое лісце, так з’явіўся я. Але лісце паступова разгараецца, разгараецца... Выклікай пажарных, Ліса, і яны патушаць пажар!.. І цябе выратуюць. А дзе, дарэчы, тая Запалка, якая падпаліла лісце?
Л і с а. Яна, відаць, і сама згарэла?
Д ы м . Мабыць. Ну, дык чаму ты стаіш?
Л і с а. А што... а што рабіць?
Д ы м . Звані ў пажарную частку, іначай бяды не мінаваць. Запомні, Ліса: дыму без агню не бывае.
Л і с а. А як... як я пазваню? У мяне ж няма тэлефона.
Д ы м . Не хлусі. Ты бачыш мяне...
Л і с а. Б... бачу.
Д ы а. А Дым бачыць цябе. І яшчэ я бачу ў цябе мабільны тэлефон. Ну і скнара ж ты! Сама згарэць гатова, а грошай шкада.
Л і с а. Я... я нумара не ведаю.
Д ы м . Нумара, на жаль, і я не ведаю... Можа, нам хто падкажа нумар пажарнай часткі?
Л і с а. А хто?
Д ы м . Дзеці цяпер разумныя, яны ўсё ведаюць. Папытай у іх.
Л і с а. Ага. Добра. Дзеці, падкажыце... як званіць у пажарную частку?.. Які там нумар?.. Сто-адзін? (Дыму). Сто-адзін.
Д ы м . Тэрмінова звані! А дзецям я дзякуй  скажу за цябе сам.
Л і с а. Ага! 
Д ы м . Дзякуй вам, дзеці, што ведаеце нумар пажарнай часткі... і я ўпэўнены, калі б вы самі ўбачылі дзе-небудзь  агонь, абавязкова патэлефанавалі б па гэтаму нумару... Ну, што там у цябе, Ліса? Нешта ты дужа доўга корпаешся? 
Л і с а. Занята. Ніяк не праб’юся.
Д ы м . Ах ты, шалудзівая! Там ніколі не бывае занята! Звані, іначай адбяру тэлефон! І не вярну!
Л і с а. Пажарныя? Так, значыць... Тэрмінова...У нас... у нас... пажар... Гарым... Лес... Палянка нумар пяць...

Дым знікае, і на тым месцы, дзе ён толькі што быў, шугае чырвонымі пялёсткамі полымя...

Гучыць сірэна пажарнай аўтамашыны.

З’яўляюцца Карабок  і Бранспойт. Шум вады, якая вылятае з шланга і прападае ў дыме...

З’яўляецца Кропелька.

К р о п е л ь к а. Там, там мама мая. І я таксама пабягу да яе, каб хутчэй патушыць пажар. Мама, ты дзе?
В а д а. Я, дачушка, тушу пажар.
К р о п е л ь к а. Я бягу да цябе!..
В а д а. Не трэба!.. Я сама спраўлюся!.. 
К а р а б о к. Яна табе, Кропелька, праўду гаворыць.
В а д а. Не трэба!.. Я сама спраўлюся-я-я!..
К р о п е л ь к а. Без мяне ты не справішся! Я табе памагу-у!.. (Знікае ў полымі). 

Усе тушаць пажар.  І Ліса, і Воўк Кузьма лэпае сваёй цяльняжкай. Стаіць крык, гам.
Гучыць рокен-рол.

Зацямненне.

На палянцы стаіць Карабок. Паводдаль крыху Непаслухмяная Запалка.

К а р а б о к. І я таксама вінаваты, што не дагледзеў... Пакуль пажарныя прыехалі, згарэла шмат дрэў... мабыць, звяры і птушкі не ўсе ўцалелі... Эх, Запалка ты Запалка!.. Гаварыў жа табе, гаварыў: наробіш бяды. Дык не, не паслухалася.

З’яўляецца Непаслухмяная Запалка. Яе цяжка пазнаць. Абгарэла, сагнулася ў кручок...

Ну, вось, паглядзі цяпер і на сябе... На каго ты падобна? Баба Яга і тая мае больш прывабны выгляд. Цяпер яе можна пакінуць адну... Яна больш шкоды не наробіць... Бывай, для цябе цяпер ў мяне няма месца. Сама вінавата. Я ж табе гаварыў, каб сядзела дама і высоўвалася.

Прыбягае Воўк Кузьма. З абгарэлым азадкам.

В о ў к  К у з ь м а. Дзе яна, Ліса тая? Я ёй!..  Накарміла і напаіла, што без хваста застаўся!.. Знайду, мала не падасца!.. Ух, нягодніца!.. (Патаптаўся на месцы, і знік).

Карабок знікае.

Н е п а с л у х м я н а я  З а п а л к а (румзае). Даруй, цётка Вада. Ты такая была добрая... Цяпер толькі, калі цябе не стала, калі ты загінула ў  агні, я зразумела: якая ж я была дурніца, калі  знайшла сярнічку, развяла агонь... І вось што з усяго гэтага атрымалася... Даруй... Даруйце мне і вы, дрэвы... Даруце, птушачкі... казюркі... Усе даруйце мне...  

Падыходзіць Ліса, яе таксама не пазнаць: на ёй замест футра  нейкае рыззе...

Ты... хто?
Л і с а. Ліса.
Н е п а с л у х м я н а я  З а п а л к а. Ліса?
Л і с а. А ты?
Н е п а с л у х м я н а я  З а п а л к а. Непаслухмяная Запалка.
Л і с а. Не хлусі.
Н е п а с л у х м я н а я  З а п а л к а. Гэта ты не хлусі!..
Л і с а. Не, гэта ты не хлусі! Непаслухмяная Запалка не такая!
Н е п а с л у х м я н а я  З а п а л к а. І Ліса таксама не такая! У яе шыкоўная футра!..

Непаслухмяная Запалка лягла. Ліса схілілася над ёй. 

Л і с а. Усё... Больш ніколі... І блізка... І вам нікому не раю сябраваць з запалкамі...  Пайшла на паляванне... Буду зарабляць сабе на новае футра...Ой, гора, горачка!.. Зіма ж хутка, замерзнуць можна... Ці паспею абзавесціся футрам? І навошта я паслухалася Ваўка Кузьму?.. Навошта?..  Шашлыка яму з пеўніка захацелася!.. Барбюкю!.. І ведала ж, што нельга распальваць агонь у лесе, і ведала ж!.. Ды што цяпер?.. Ай!..

Ліса знікае.

З’ўяляецца Карабок.

К а р а б о к. Ліса яшчэ не ведае, што не толькі яна без футра засталася... Згарэла і яе хатка... Вось так, сябры мае!.. Майце гэта на ўвазе... Хоць я і добры, як бачыце, Карабок, але таксама не бярыце мяне ў рукі... Бо можа так здарыцца, што зноў абхітрыць мяне якая-небудзь новая Непаслухмяная Запалка. Папросіцца да мяне жыць, а тады пачне свае фокусы вырабляць!.. І я адзін не здолею папярэдзіць пажар... Не бярыце запалкі... Бачу, вы ўсё зразумелі. Малайцы. 


З’яўляецца Кропелька.

К р о п е л ь к а. А дзе... а дзе мая мама Вада?

Ёй не адказваюць.

К р о п е л ь к а. Дзе мая мама Вада? Хто бачыў яе? Я хачу да мамы!... (Плача). Я хачу дамоў!..
К а р а б о к. Не бядуй, Кропелька. Чуеш, птушкі спяваюць?..

Спеў птушак.

К р о п е л ь к а. Чую.
К а р а б о к. Чуеш, лес размаўляе?

Шопат лесу.

К р о п е л ь к а. Чую.
К а р а б о к. Каб не твая мама, не было б усяго гэтага. Яна патушыла пажар, і пайшла за блакітныя аблокі, каб прынесці на зямлю дождж... 
К р о п е л ь к а. А як жа мне жыць без мамы?
К а р а б о к.  Як табе жыць без мамы, Кропелька?
К р о п е л ь к а. Ага. Як?
К а р а б о к. Пойдзе дожджык, і ты вырасцеш...
К р о п е л ь к а. І мая мама таксама вернецца з дожджыкам? 
К а р а б о к. Абавязкова вернецца. 

З’яўляюцца Ліса, Воўк Кузьма і Непаслухмяна Запалка. 

Л і с а. А вось мая такая прыгожая футра... імпартнай вытворчасці, між іншым...з самога Парыжу... ніколі ўжо не вернецца... як шкада!..
В о ў к  К у з ь м а. Мы ўжо з Лісой памірыліся, і таксама пойдзем тваю маму сустракаць, Кропелька.
К р о п е л ь к а. Я буду чакаць яе... Мне вельмі сумна без мамы...
К а р а б о к. Сядайце ўсе. Хто на што.

Усе селі, акрамя Ваўка.

К а р а б о к. А ты чаму стаіш,  Воўк  Кузьма?
В о ў к  К у з ь м а. Я... пастаю!.. (Пагразіў, блазнуючы,  кулаком Лісе). Дзякуючы вось гэтай куме!.. Ух!.. (Пяшчотна пагладзіў Лісу па галаве). Ды і яны  вунь усе доўга сядзець не будуць  ідзем жа маму Кропелькі сустракаць!.. Нічога, нічога... я пастаю!..
К а р а б о к. Але перш, чым ісці сустракаць маму Кропелькі, я правяду з вамі ўрок.
В о ў к  К у з ь м а. А... а не спознімся?
К а р а б о к (паглядзеў на неба). Паспеем. У нас час ёсць. Запамінайце. Першае, другое і трэцяе  усё адразу: калі ўлавілі ў паветры дым  разбярыцеся, адкуль ён... і калі ёсць неабходнасць, трэба задзейнічаць усе сродкі пажаратушэння. Вы павінны умець карыстацца  вогнепатушальнікамі. А калі вы яшчэ зусім малыя, тады павінны ведаць, дзе яны знаходзяцца, каб паказаць старэйшым. Ведаць, дзе пажарныя краны, зноў жа  трэба умець імі карыстацца. Сачыце, каб дарослыя не кідалі ў бачкі для смецця непатушаныя недакуркі. Сачыце, каб яны, дарослыя, не курылі ў ложку. І ніколі, ніколі самі не бярыце ў рукі запалкі. І не дазваляйце браць іх іншым дзецям. Вам усё зразумела?
В о ў к  К у з ь м а. Як двойчы два, гаспадар! О, дождж!..

Пайшоў дождж.

К р о п е л ь к а. Мама вярнулася! Мая мама вярнулася-я!.. (Знікае).

За ёй ідуць з песняй усе астатнія.

Песня ўсіх:
Если вдруг
Пожар возник,
Вы без промедленья
Вызывайте в этот
    Миг
    Спецотряд спасенья.
    Ну а номер?  Он один –
    Самый важный:
    101!
    Быстро цифры наберите –
О пожаре сообщите:
– Сто один? Алло!..
У нас
Лес горит! Мы просим вас,–
Приезжайте!
Лес спасайте!..
А пожарные не спят–
К вам на вызов поспешат.
И огонь потушат смело –
Это их прямое дело.

Знікаюць.

Тут і казцы канец. Бо на сцэне з’яўляецца сапраўдны ПАЖАРНЫ.  Яму ёсць што сказаць маленькім гледачам... Хаця і так, здаецца, тым усё зразумела.

Канец.

 2007 г.




